
                                                 РЕПУБЛИКА  МАКЕДОНИЈА

                                      ВЛАДА НА РЕПУБЛИКА МАКЕДОНИЈА 
                                                МИНИСТЕРСТВО ЗА КУЛТУРА
ПРЕДЛОГ НА ЗАКОН ЗА ПОДДРШКА  НА ДОМАШНАТА 
МУЗИЧКА ПРОДУКЦИЈА
Скопје, јули 2013 година
В О В Е Д

I. ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Музиката е составен дел од нашата култура, од нашиот идентитет, таа е обележје што нѐ издвојува, но и соединува со другите европски народи. Музичката традиција на овој геополитички простор на кој се наоѓа Република Македонија бележи свој континуитет и со својата особеност, таа е етаблирана и препознаена како универзална вредност.  

Социолошко-општествените појави и влијанија на времето во кое живееме, во последната деценија, доведоа до евидентен пад на продукцијата на македонската популарна, забавна и народна песна. Сѐ уште се соочуваме со експанзија на социолошкиот феномен „турбо-фолк култура“, кој доведе до искривена перцепција за тоа што се вистински вредности во уметноста и културата. Оттука, од исклучителна важност е да се преземат мерки и дејства кои, во согласност со високите приоритети на Владата на Република Македонија и на Министерството за култура за унапредување и афирмирање на македонската култура, ќе дадат суштински придонес во поддршката на музичката култура во Република Македонија. Со овие мерки ќе се втемели статусот на творецот, но и на репродуктивниот уметник во македонското општество. 
Во рамките на годишните програми за финансирање на националниот интерес во културата, Министерството за култура континуирано дава поддршка на проекти со кои се поттикнува развојот на македонската популарна музика од сите жанрови и области. И покрај ова, евидентно е дека на македонската популарна музичка култура ѝ е неопходен и дополнителен стимул со кој ќе се димензионира обемот на македонското творештво, а со тоа ќе се постигне и потребниот ефект на квалитетно творештво. Овој дополнителен поттик  може да се постигне со донесување посебен закон, со кој директно ќе се стимулираат македонската забавна и народна продукција. 
Медиумите се клучен фактор во културната едукација на граѓаните и суштински учествуваат во креирањето на културниот амбиент. Тие имаат голема одговорност во градењето на културната перцепција на граѓаните, особено на младата популација.  Сепак, за да можат да одговорат на барањата на новиот Закон за медиуми кој предвидува обврска радиодифузните организации во зголемен обем да емитуваат македонска музика, Република Македонија, преку Јавниото Претпријатие Македонска Радио Телевизија-Скопје, во следните десет години ќе применува своевидна субвенција за музичките уметници, автори и  изведувачи и за сите учесници во музичката индустрија со што ќе се поттикне процесот на создавање и унапредување на македонската популарна забавна и народна музика. Одлуката за ваквата субвенција се јавува како реален след на намалениот обем на новосоздадени музички дела од популарните жанрови на годишно ниво. 
Ова е во директна корелација со отворањето на новите отсеци на факултетите за музичка уметност во Македонија, каде што се создаваат кадри за професионална изведба и продукција на музички композиции од популарните жанрови. 
При зголемена продукција на домашна музика, програмите на радиодифузерите ќе можат да одговорат на обврската за задолжителен процент на емитување на вокално-инструментална музика од автори и изведувачи од Република Македонија, што, како заложба, е потенцирано и во Нацрт-законот за медиумите кој се наоѓа во постапка на донесување.  Јавниот сервис Македонска радио-телевизија ќе субвенционира годишно создавање на 150 нови композиции од областа на забавната и на народната музика и 50 детски композиции. Изборот на  композициите ќе се врши транспарентно, од комисија составена од еминентни автори на музика, аранжери, текстописци, продуценти, музички изведувачи, музички уредници во радиодифузни организации или накратко, од сите оние што се дел од македонската музичка индустрија. Принципот на поддржување подразбира исполнување на минимум критериуми за квалификација.   
Со ваквото решение, ќе се поттикне домашната продукција, ќе се афирмираат домашните автори и репродуктивци, како и  музичките вредности на Република Македонија, а истовремено авторите, изведувачите, како и продуцентите, покрај вредносниот морален бенефит, ќе имаат и економска полза, посредно и преку организациите за колективно управување со авторското право и сродните права. 
II.  ЦЕЛИ, НАЧЕЛА И ОСНОВНИ РЕШЕНИЈА 

Целта на предложениот Закон е пропишување нормативни основи за обезбедување услови за стимулирање, помагање, унапредување и развивање на македонската забавна и народна музика во Република Македонија. 

 
Законот се заснова врз следниве цели:

· Стимулирање на македонската забавна и народна продукција; 
· Достапност до културните вредности создавани и изведувани од автори и изведувачи од Република Македонија и
· Одговорност, јавност и отчетност во работењето и во користењето на буџетските средства.
Предложените решенија на Законот, чие донесување се предлага, се во насока на создавање на правна рамка која нуди решенија со кои во следните десет години ќе се применува своевидна субвенција за музичките уметници, творци и за сите учесници во музичката индустрија со што ќе се поттикне процесот на создавање и унапредување на македонската популарна забавна и народна музика.
III.   ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Донесувањето на Законот ќе предизвика дополнителни фискални импликации по Буџетот на Република Македонија по основ на финансирање на 200 композиции годишно во износ од 31.744.000,00 денари (512.000,00 евра) и по основ на исплата на надомест за членовите на комисијата во износ од 280.000,00 денари или годишно вкупно 32.024.000,00 денари.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Донесувањето на Законот ќе предизвика дополнителни фискални импликации по Буџетот на Република Македонија по основ на финансирање на 200 композиции годишно во износ од 31.744.000,00 денари (512.000,00 евра) и по основ на исплата на надомест за членовите на комисијата во износ од 280.000,00 денари или годишно вкупно 32.024.000,00 денари.
Спроведувањето на Законот нема да предизвика фискални импликации по заинтересираните страни и по други субјекти.
V. ПРЕГЛЕД НА ЗАКОНИ КОИ ТРЕБА ДА СЕ ИЗМЕНАТ СО ДОНЕСУВАЊЕ НА ЗАКОНОТ И ПРОПИСИ ШТО ТРЕБА ДА СЕ ДОНЕСАТ ЗА СПРОВЕ​ДУВАЊЕ НА ЗАКОНОТ

Спроведување на законот не предизвикува потреба од измена на други  закони ниту потреба од донесување на други прописи.

ПРЕДЛОГ НА ЗАКОН ЗА ПОДДРШКА  НА ДОМАШНАТА 
МУЗИЧКА ПРОДУКЦИЈА
Предмет на уредување
Член 1

Со овој закон се уредуваат начинот и постапката на поддршка на домашната музичка продукција преку создавање на нови вокално-инструментални композиции (во натамошниот текст: композиции), категориите на композиции, надлежноста на Јавното претпријатие Македонска радио-телевизија-Скопје за финансирањето на композициите, постапката на одлучување за изборот на композициите и други прашања релевантни за овој закон.

Значење на одделни изрази во овој закон (поимник)

Член 2
Одделни изрази употребени во овој закон го имаат следново значење:

1. „Автор на композиција“ е физичко лице кое ја создало музиката, односно текстот односно аранжманот на композицијата.

2. „Изведувач“, е пејач  или група која ја изведува композицијата.

3. „Аудиозапис“ е звучна снимка од изведбата на композицијата.

4. „Видеозапис“ е снимка на подвижни слики и придружен звук на композицијата  која може да биде восприемана или соопштена со помош на технички помагала.

5. „Продуцент на аудиозапис“, е правно лице што ја презема организацијата и одговорноста за првата аудио снимка на изведбата на композицијата.

6. „Продуцент на видеозапис“ е правно лице што ја презема организацијата и одговорноста за првата снимка на видеозаписот за композицијата.

7. „Солистички концерт“ е концерт одржан во живо, во придружба на вокално-инструментална група (состав на изведувачи), со сценографија и озвучување, во сала со капацитет од најмалку 700 седишта.

8. „Албум“ е аудиозапис на кој се содржани најмалку осум композиции односно аудиозапис во времетраење од најмалку 30 минути.

9. „Сингл“, е аудиозапис на кој е содржана најмалку една композиција.

10. „Учество на на Меѓународната манифестација ЕВРОСОНГ“ е учество на изведувачи од Република Македонија на Меѓународната манифестација „ЕВРОСОНГ“.
Создава на нови композиции
Член 3
(1) Со цел поттикнување на развојот на домашната забавна и народна музика, Јавното претпријатие Македонска радио-телевизија-Скопје со средства од Буџетот на Република Македонија, по пат на конкурс секоја година финансира создавање на 200 нови композиции, од кои 150 се од областа на забавната и народната музика и 50 се детски композиции. 

(2) Со средства од Буџетот на Република Македонија, Јавното претпријатие Македонска радио-телевизија-Скопје финансира создавање на нови композиции во следните категории:

1. Категорија „таленти“ - 10 композиции годишно;

2. Категорија „афирмиран изведувач“ - 20 композиции годишно;

3. Категорија „истакнат изведувач“ - 35 композиции  годишно;
4. Категорија „врвен изведувач“ - 37 композиции  годишно;
5. Категорија „ѕвезди“ - 28 композиции годишно;
6. Категорија „композиции со кои се афирмираат семејните вредности или многудетните семејства“ - 10 композиции годишно;

7. Категорија „композиции со кои се афирмира историјата на Македонија  - 10 композиции годишно и
8. Категорија „детски композиции“ - 50 композиции  годишно. 
(3) Во категориите од став (2) од точка 1 до точка 7  на овој член, годишно се финансираат по 75 композиции од областа на забавната музика и по 75 композиции од областа на народната музика.

(4) При изборот и финансирањето на композициите се води сметка за соодветната и правичната застапеност на заедниците кои живеат во Република Македонија.

Категорија „таленти“

Член 4
Во категоријата „таленти“ може да конкурира изведувач кој претходно нема издадено албум.
Категорија „афирмиран изведувач“

Член 5
Во категоријата „афирмиран изведувач“ може да конкурира изведувач кој има издадено еден албум или 10 синглови.

Категорија „истакнат изведувач“

Член 6
Во категоријата „истакнат изведувач“ може да конкурира изведувач кој има издадено до 2 албуми, односно до 20 синглови.

Категорија  „врвен изведувач“

Член 7
Во категоријата „врвен изведувач“ може да конкурира изведувач кој:

- има издадено до 3 албуми или до 30 синглови и
- има одржано до 2 солистички концерти. 

Категорија „ѕвезди“
Член 8
(1) Во категоријата „ѕвезди“ може да конкурира изведувач кој исполнува повеќе услови од условите утврдени за категоријата „врвен изведувач“ во член 7 од овој закон. 

(2) Комисијата од член 16 од овој закон,  врз основа на бодирање, избира седум изведувачи од областа на забавната музика и седум изведувачи од областа на народната музика, кои доставиле барања на конкурсот, по принципот на предност на изведувач кој остварил повеќе бодови.

(3) Бодирањето се врши врз основа на следниве критериуми:
	критериуми
	остварен број на бодови 
	максимален број на бодови 

	1. Број на албуми издадени во Република Македонија 
	 
	10

	2. Број на албуми издадени во странство
	 
	8

	3. Број  на синглови издадени во Република Македонија
	
	10

	4. Број  на синглови издадени во странство 
	
	4

	5. Број на одржани солистички концерти во Република Македонија
	 
	40

	6. Број на одржани солистички концерти во странство
	 
	8

	7. Број на награди добиени во Република Македонија
	 
	5

	8. Број на добиени меѓународни награди
	 
	5

	9. Учество на меѓународната манифестација на Евросонг (за изведувачи од забавната музика)
	 
	10


(4) Максималниот број на бодови за изведувачот во категоријата „ѕвезди“ од областа на забавната музика е 100 бода. За да може да се квалификува, изведувачот од категоријата „ѕвезди“ од областа на забавната музика мора да оствари минимум 51 бод.

(5) Максималниот број на бодови за изведувачот од категоријата „ѕвезди“ од областа на народната музика изнесува 90 бода. За да може да се квалификува, изведувачот од категоријата „ѕвезди“ од областа на народната музика мора да оствари минимум 46 бода.

Композиции со кои се промовираат семејни вредности во општеството или многудетни семејства

Член 9
Во категоријата „композиции со кои се промовираат семејните вредности во општеството или многудетните семејства“ може да конкурира изведувач со текст на композицијата со кој се промовираат семејните вредности во општеството или многудетните семејства. 

Композиции со кои се афирмира историјата на  Македонија 
Член 10
Во категоријата „композиции со кои се афирмира историјата на Македонија“  може да конкурира изведувач со текст на композицијата со кој се  афирмира историјата на Македонија. 

Детски композиции
Член 11
Во категоријата „детски композиции“ може да конкурира еден од авторите на музиката, текстот, аранжманот или продуцентот, по претходна согласност на другите автори, односно продуцентот, со композиција која е наменета за најмладите изведувачи-децата и за детската публика, со едноставни мелодиско-ритмички елементи, симлифицирани хармониски решенија со изразен едукативно-забавен карактер и со текстуални содржини кои се однесуваат на детството, љубовта кон семејството, вредностите на општеството, татковината и природата.

Конкурс за создавање нови композиции

Член 12
(1) За создавање нови композиции од член 2 став (3) од овој закон, Јавното претпријатие Македонска радио-телевизија-Скопје во текот на годината објавува квартални конкурси во декември, април, јуни и септември (во натамошниот текст: конкурс).

(2) Конкурсот се објавува во средствата за јавно информирање и на веб- страницата на Јавното претпријатие Македонска радио-телевизија-Скопје и трае 90 дена од денот на објавувањето. 

(3) Конкурсот се објавува на најмалку една половина од страницата во два од весниците што се издаваат на  македонски јазик и во еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(4) Конкурсот задолжително ги содржи условите за учество на конкурсот.

Право за учество на конкурсите
Член 13
(1) Право на учество на конкурсот од член 12 од овој закон има изведувач со композиција која претходно не е јавно изведена.

(2) Изведувачот на конкурсот доставува барање кое ги содржи следните податоци:
А) Податоци за изведувачот:

· име и презиме на изведувачот;

· адреса и
· телефон/мобилен телефон/електронска пошта.

Б)Податоци за авторите на композицијата:

· име и презиме на авторот на музиката;

· име и презиме на авторот на текстот и
· име и презиме на авторот на аранжманот.

В) Податоци за продуцентот на аудиозаписот и за продуцентот на видеозаписот:

· назив и седиште на продуцентот.

Г)Податоци за композицијата:

· жанр на музиката за која се поднесува барање (народна или забавна музика) и
· времетраење на композицијата.
Д) Податоци за категоријата за која се поднесува барањето.
(3) По исклучок од став (1) на овој член право на учество на конкурсот во категоријата „детски композиции“ има еден од авторите на композицијата со композиција која претходно не е јавно изведена.

(4) Учесникот на конкурсот (изведувачот, односно авторот) во прилог на барањето ја доставува и следната документација:

- извод од државјанство на Република Македонија за авторот на музиката, авторот на текстот и авторот на аранжманот;
- извод од државјанство на Република Македонија за изведувачот;
- извод од Централниот регистар на  Република Македонија за регистрирана дејност за продуцентот на аудиозаписот и за продуцентот на видеозаписот;
- склучен преддоговор или договор со авторот на музиката, авторот на текстот, авторот на аранжманот, продуцентот на аудио и видеозаписот за композицијата која поднесува барање на конкурсот. Доколку изведувачот е автор на музиката односно текстот односно аранжманот, треба да достави изјава дека тој е автор на музиката односно текстот односно аранжманот;
- изјава од авторот на музиката, авторот на текстот и авторот на аранжманот дека доставената композиција не била претходно изведена;
- композиција напишана во два идентични клавирски изводи со испишан хармонски текст и три идентични примероци на текст напишан на македонски јазик, со кирилско писмо, односно на јазикот на заедниците, како и демоснимка или финална снимка на композицијата.
 (5) По исклучок од став (4) алинеја 6 на овој член, изведувачот кој конкурира во категоријата „ѕвезди“ на конкурсот не доставува во прилог композиција напишана во два идентични клавирски изводи со испишан хармонски текст и три идентични примероци на текст напишан на македонски јазик, со кирилско писмо, односно на јазикот на заедниците, како и  демоснимка или финална снимка на композицијата.
(6) Еден изведувач, односно автор во случај на детски композиции може да конкурира на конкурсот во една категорија со неограничен број композиции.
(7) На конкурсот нема да бидат поддржани композиции со текстови со кои се промовира говор на омраза, кршење на човековите права или се заговара употреба на дрога, алкохол и коцка.
Износи со кои се финансираат композициите
Член 14
(1) На еден ист изведувач во текот на годината може во согласност со овој закон да му бидат поддржани најмногу до три композиции.

(2) По исклучок од став (1) на овој член, на еден ист изведувач од категоријата „ѕвезди“ во текот на годината може да му бидат поддржани најмногу две композиции.

(3) Композициите избрани на конкурсот во: категоријата „таленти“, категоријата „афирмиран изведувач“, категоријата „истакнат изведувач“, категоријата „врвен изведувач“, категоријата „композиции со кои се афирмираат семејните вредности или многудетните семејства“ и категоријата „ композиции со кои се афирмира историјата на Македонија“  се финансираат со средства во износ од 3000 евра, од кои 1500 евра се за создавање на композицијата и за изработка на аудиозапис на композицијата, а 1500 евра се за изработка на видеозапис за композицијата

(4) Композиција од категоријата „детски композиции“ се финансира со средства во  износ од 400 евра наменати за создавање на композицијата и за изработка на аудиозапис за композицијата. 

(5) Композиција од категоријата „ѕвезди“ се финансира со средства во износ од 4500 евра, од кои 3000 евра се за создавање на композицијата и за изработка на аудиозапис на композицијата, а 1500 евра се за изработка на видеозапис за композицијата.
(6) Продуцент на видеозапис, може да биде правно лице регистрирано во Централниот регистар на Република Македонија кое има продуцирано најмалку 60 видеозаписи.
(7) Средствата од ставовите (3), (4) и (5)  на овој член се пресметуваат во денарска противвредност според средниот курс на Народна банка на Република Македонија на денот на исплатата на средствата.

Листа од која се селектира комисијата
Член 15
(1) Директорот на Јавното претпријатие Македонска радио-телевизија-Скопје по пат на јавен повик подготвува листа од 50 лица, автори на музички дела (музика, текст и аранжман), изведувачи, продуценти на аудио односно видеозапис и музички уредници во радиодифузни организации од која, по случаен избор (лотариски систем) се избраат членовите на комисијата која ќе одлучува по конкурсот ( во натамошниот текст : комисија).

(2) За подготовка на листата од став (1) на овој член, Јавното претпријатие Македонска радио-телевизија - Скопје во месецот јануари во тековната година објавува јавен повик.

(3) Јавниот повик се објавува во средствата за јавно информирање и на веб- страницата на Јавното претпријатие Македонска радио-телевизија-Скопје и трае 30 дена од денот на објавувањето. 

(4) Јавниот повик се објавува на најмалку половина страница во два од весниците што се издаваат на  македонски јазик и во еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(5) За членови на листата, може да бидат избрани автори, изведувачи, продуценти на аудио односно видеозаписи и музички уредници во радиодифузни организации кои ги исполнуваат следниве критериуми:
а) за автори - да има создадено како автор на музика, односно автор на текст, односно автор на аранжман, најмалку 20 композиции, односно текстови, односно аранжмани;
б) за изведувачи - да има издадено најмалку 10 синглови; 

в) за продуценти на аудио односно видеозапис - да има продуцирано најмалку 2 албума односно продуцирано најмалу 20 видеозаписи;
г) за музички уредници-да има работно искуство како музички уредник во радиодифузна организација од најмалку пет години.

(6) Кандидатите за членови на листата, се избираат по принцип на бодирање и предност има кандидатот кој остварил поголем број бодови.

(7) Управниот одбор на Јавното претпријатие Македонска радио-телевизија - Скопје со општ акт ги пропишува постапката за избор на членови на листата, начинот на бодирање и вршењето на изборот. 
Комисија за избор по конкурс
Член 16
 (1) Во комисијата членуваат од пет до седум члена, избрани по случаен избор (лотариски систем)  од листата од член 15 став (1) од овој закон, два часа пред да започне одлучувањето по конкурсот. Членовите на комисијата за нивниот избор се известуваат со брза пошта. Доколку некој од членовите не може да учествува во одлучувањето, се избира нов член по случаен избор (лотариски систем)  од листата од член 15 став (1) од овој закон. 
(2) Комисијата одлучува по конкурсот во рок од 24 часа сметано од часот на започнувањето на постапката за одлучување по конкурсот.

(3) На членовите на комисијата за извршената работа им следува поединечен паричен надомест во износ од 10.000,00 денари, по конкурс.

Надлежност на Комисијата
Член 17
 (1) За композициите доставени во категоријата „таленти“, категоријата „афирмиран изведувач“ категоријата „истакнат изведувач“ и категоријата „врвен изведувач“, Комисијата е надлежна:

· да ги разгледа пријавите доставени на конкурсот;

· да утврди дали изведувачите ги исполнуваат условите утврдени со овој закон за категоријата за која изведувачот поднел барање;
· да даде стручно мислење за квалитетот на композицијата имајќи ги предвид квалитетот на музиката, текстот и аранжманот, и

· да достави до директорот на Јавното претпријатие Македонска радио-телевизија-Скопје предлог на изведувачи кои се предлага да бидат прифатени по конкурсот.

(2) За композициите доставени во категоријата „композиции со кои се промовираат семејните вредности во општеството или многудетните семејства“ и категоријата „композиции со кои се афирмира историјата на Македонија“ Комисијата е надлежна да утврди дали композицијата ги исполнува условите од член 9 односно од член 10 од овој закон, да даде стручно мислење за квалитетот на композицијата имајќи ги предвид квалитетот на музиката, текстот и аранжманот и да достави до директорот на Јавното претпријатие Македонска радио-телевизија-Скопје предлог на изведувачи кои се предлага да  бидат прифатени по конкурсот.

 (3) Квалитетот на секоја композиција од ставовите (1) и (2) на овој член се оценува со бодови од еден до десет. 

(4) За композициите од ставовите (1) и (2) на овој член во првите два конкурса ќе бидат поддржани најмногу до 28 композиции, а во третиот и во четвртиот конкурс по 33 композиции.
(5) За композициите доставени на конкурсот во категоријата „ѕвезди“ Комисијата е надлежна: да ги разгледа барањата доставени на конкурсот и врз основа на системот на бодирање од член 8 ставови (3), (4) и (5) од овој закон да  достави до директорот на Јавното претпријатие Македонска радио-телевизија-Скопје предлог на изведувачи кои се предлага да бидат прифатени по конкурсот и тоа за најмногу седум изведувачи по конкурс. 
(6) За композициите доставени на конкурсот во категоријата „детски композиции“ комисијата е надлежна да утврди дали доставените композиции ги исполнуваат условите од член 11 од овој закон, да даде стручно мислење за квалитетот на композицијата имајќи ги предвид квалитетот на музиката, текстот и аранжманот и да достави до директорот на Јавното претпријатие Македонска радио-телевизија-Скопје предлог композиции кои се предлага да бидат прифатени по конкурсот.

 (7) За композициите од став (6) на овој член во првите два конкурса ќе бидат поддржани по 12 композиции, а во третиот и четвртиот конкурс по 13 композиции.
Судир на интереси

Член 18
(1) Членовите на комисијата, пред започнувањето на постапката за одлучување по конкурсот, се должни да дадат писмена изјава со која под целосна материјална, морална и кривична одговорност изјавуваат дека немаат судир на интереси со поднесените барања на конкурсот. 

(2) Доколку член на комисијата изјави дека има судир на интереси, на негово место,  по истиот систем на избор од член 16 од овој закон, се избира нов член. 

(3) Доколку на конкурсот се избере композиција чиј автор на текст, автор на музика, автор на аранжман, изведувач или продуцент на аудио односно видеозаписот бил член на комисијата која вршела избор, изборот за таа композиција ќе се поништи.

(4) Во случај од став (3) на овој член, изведувачот е должен да ги врати добиените средства. 

Распределба на средствата
Член 19
(1) Доколку на конкурсот, во некоја од категориите од член 3 став (2) од овој закон, се пријавени помалку композиции или се направи избор на помал број композиции, преостанатите средства наменети за тој конкурс и за таа категорија на композиции, сразмерно се распределуваат во категоријата во која е евидентен голем број квалитетни композиции.

(2) Доколку има голем број квалитетни композиции во повеќе категории, средствата се распределуваат сразмерно по тие категории.

(3) Во случај на ставовите (1) и (2) на овој член, одлука донесува директорот на Јавното претпријатие Македонска радио-телевизија – Скопје, во согласност со член 3 став (3) од овој закон.
Одлуки во врска со конкурсите
Член 20
(1) Директорот на Јавното претпријатие Македонска радио-телевизија – Скопје, по предлог на комисијата од член 16 од овој закон, веднаш по доставувањето на предлогот на комисијата, донесува одлуки за избор на изведувачите односно композициите кои се прифатени на конкурсот и изведувачи и композиции кои се одбиени на конкурсот.

(2) Одлуките од став (1) на овој член се објавуваат на веб-страницата на Јавното претпријатие Македонска радио-телевизија - Скопје .

(3) Одлуките содржат податоци и за членовите на комисијата која одлучувала по барањата пристигнати на конкурсот.

Склучување договори
Член 21
(1) Согласно со одлуките од членот 20 од овој закон, директорот на Јавното претпријатие Македонска радио-телевизија-Скопје склучува поединечен договор со изведувачот односно со еден од авторите  на композицијата за копмпозиции од категоријата „детски композиции“ (во натамошниот текст: корисник на средства).

(2) Co договорот од став (1) на овој член се утврдуваат композицијата за која се доделуваат средствата, категоријата на изведувачот, висината на средствата, динамиката и рокот за реализација, доставувањето на извештаите, контролата и надзорот на наменското користење на средствата и други прашања со кои се регулираат правата и обврските на договорните страни.

(3) Корисникот на средствата е должен наменски да ги користи средствата добиени на конкурсот.
(4) Јавното претпријатие Македонска радио-телевизија - Скопје врши контрола на наменското користење на средствата и ја следи реализацијата на договорот од став (1) на овој член.
(5) Корисникот на средствата е должен во рок од два  месеци, сметано од денот на склучување на договорот од став (1) на овој член, до Јавното претпријатие Македонска радио-телевизија-Скопје да достави аудиозапис од композицијата и видеозапис за композицијата, како и извештај со финансиска документација за реализација на договорот.
(6) Доколку корисникот на средствата во рокот од став (5) на овој член не достави аудиозапис и видеозапис за композицијата, тој е должен во рок од 60 дена да ги врати добиените средства на Јавното претпријатие Македонска радио- телевизија – Скопје. 
(7) Доколку во рокот од став (6) на овој член не ги врати добиените средства, Јавното претпријатие Македонска радио телевизија – Скопје против него ќе се заведе судски спор пред надлежниот суд.
(8) Во случајот од став (5) на овој член корисникот на средствата нема право да учествува на наредните конкурси согласно овој закон.

(9) Забраната за учество на конкурсите се објавува на Веб страната на Јавното претпријатие Македонска радио-телевизија - Скопје.
Член  22
(1) Ако за композиција избрана на конкурс, во согласност со овој закон, во судска постапка се докаже дека е туѓо авторско дело, изведувачот, односно авторот на музиката, на текстот и на аранжманот нема право да учествува на наредните конкурси.
(2) Забраната за учество на конкурсите се објавува на Веб страната на Јавното претпријатие Македонска радио-телевизија - Скопје.
(3) Во случајот од став (1) на овој член, изведувачот односно авторот е должен да ги врати добиените средства за композицијата во рок од  60 дена од денот на  правосилноста на судската одлука од став (1) на овој член.

Годишен извештај за работата

Член 23

Јавното претпријатие Македонска радио-телевизија – Скопје во месец март во тековната година за претходната година доставува извештај за спроведувањето на овој закон, до Министерството за култура и до Владата на Република Македонија. Извештајот содржи програмски и финансиски показатаели за имплементација на законот.
Надзор

Член 24
Надзор над примената на одребите од овој закон врши Министерството за култура.
Преодни и завршни одредби
Член 25
Управниот одбор на Јавното претпријатие Македонска радио-телевизија - Скопје ќе го донесе актот од член 15 став (7) на овој закон во рок од 30 дена од денот на влегување во сила на овој закон.
Член 26
Првиот конкурс согласно овој закон ќе се објави во јануари 2014 година.

Член 27
Овој закон влегува во сила осмиот ден од денот на објавувањето во „Службен весник на Република Македонија“, а ќе се применува од 1.1.2014 година.

Член 28
Овој закон важи до 31.12.2023 година.

ОБРАЗЛОЖЕНИЕ НА ПРЕДЛОГОТ

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОН

Социолошко-општествените појави и влијанија на времето во кое живееме, во последната деценија, доведоа до евидентен пад на продукцијата на македонската популарна, забавна и народна песна.

Оттука,  од исклучителна важност е да се преземат мерки и дејства кои, во согласност со високите приоритети на Владата на Република Македонија и на Министерството за култура за унапредување и афирмирање на македонската култура, ќе дадат суштински придонес во поддршката на музичката култура во Република Македонија. Со овие мерки ќе се втемели статусот на творецот, но и на репродуктивниот уметник во македонското општество. 

Со овој закон се предлга Јавниот сервис Македонската радио-телевизија-Скопје, со средства од Буџетот на Република Македонија, да субвенционира годишно создавање на 150 нови композиции од областа на забавната и на народната музика и 50 детски композиции. Композициите од областа на забавната и народната музика се систематизирани во следниве категории: категорија „таленти“, категорија „афирмиран изведувач“, категорија „истакнат изведувач“, категорија „врвен изведувач“,категорија „ѕвезди“, категорија „композиции со кои се афирмираат семејните вредности или многудетните семејства“ и категорија „композиции со кои се афирмира историјата на Македонија.

Изборот на композициите се врши врз основа на квартални конкурси кои во текот на годината во декември, април, јуни и септември, ги објавува Јавното претпријатие Македонска радио-телевизија – Скопје. На конкурсот може да конкурира изведувач како поединец или група изведувачи со композиција која досега не е јавно изведена. Заради поттикнување на домашното творештво, изведувачот и авторите на композицијата треба да се државјани на Република Македонија, а продуцентот на аудиозаписот и на видеозаписот треба да се правни лица регистрирани во Централниот регистар на Република Македонија.
Заради за заштита на авторските и сродните права изведувачот којшто поднесува барање на конкурсот треба да достави склучен преддоговор или договор со авторот на музиката, авторот на текстот, авторот на аранжманот, продуцентот за аудио и видеозаписот за композицијата за која поднесува барање на конкурсот. Согласно законот чие донесување се предлага не постојат законски пречки изведувачот кој доставува барање на конкурсот да е истовремено и автор на музиката односно текстот, односно аранжманот. Изведувачот којшто поднесува барање на конкурсот треба да достави и изјава од авторот на музиката, авторот на текстот и авторот на аранжманот дека доставената композиција е оригинална и дека не била претходно изведувана. Заради стручна оценка на квалитетот на композицијата, изведувачот задолжително треба да достави и композиција напишана во два идентични клавирски изводи со испишан хармонски текст и три идентични примероци на текст напишан на македонски јазик, со кирилско писмо, односно на јазикот на заедниците, како и демоснимка или финална снимка на композицијата. По исклучок, изведувачот кој конкурира во категоријата „ѕвезди“ на конкурсот доставува само барање, без да достави во прилог композиција напишана во два идентични клавирски изводи со испишан хармонски текст и три идентични примероци на текст напишан на македонски јазик, со кирилско писмо, односно на јазикот на заедниците, како и  демоснимка или финална снимка на композицијата.  Ако за композиција избрана на конкурс, во согласност со овој закон, во судска постапка се докаже дека е туѓо авторско дело, изведувачот, односно авторот на музиката, на текстот и на аранжманот нема право да учествува на наредните конкурси.
Во овој случај изведувачот е должен да ги врати средствата добиени за композицијата. Забраната за учество на конкурсот се објавува на Веб страната на Јавното претпријатие Македонска радио-телевизија – Скопје. 
Со законот се утврдени износите со кои се финансиираат композициите избрани на конкурсот. Така композициите во: категоријата „таленти“, категоријата „афирмиран изведувач“, категоријата „истакнат изведувач“, категоријата „врвен изведувач“, категоријата „композиции со кои се афирмираат семејните вредности или многудетните семејства“ и категоријата  „ композиции со кои се афирмира историјата на Македонија“  се финансираат со средства во износ од 3000 евра, од кои 1500 евра се за создавање и изработка на аудиозапис на композицијата, а 1500 евра се за изработка на видеозапис за композицијата. Композиција од категоријата „детски композиции“ се финансира со средства во  износ од 400 евра наменети за создавање и изработка само на аудиозапис. Композиција од категоријата „ѕвезди“ се финансира со средства во износ од 4500 евра, од кои 3000 евра се за изработка на аудиозапис на композицијата, а 1500 евра се за изработка на видеозапис за композицијата. Изработката на аудиозапис и видеозапис за композицијата е со цел композициите прифатени на конкурсот на страната на Јавното претпријатие Македонска радио-телевизија – Скопје да бидат емитувани покрај на радијата и на телевизиските програми, што е во согласност со новиот Законот за медиумите и аудиовизуелните медиумски услуги (кој е во постапка за донесување), со кој се предвидува обврска радиодифузерите да емитуваат одреден процент на музика создадена односно изведена од автори и изведувачи од Република Македонија. 
Оттука, меѓудругото, целта за донесување на овој закон е да се овозможи и примена на одредбата од Предлог законот за медиумите и аудиовизуелните медиумски услуги (член 98) со која се утврдуваат обврски на радиодифузерите за емитување музика и за програми изворно создадени на македонски јазик или на јазиците на заедниците во Република Македонија и тоа:
„-Радиодифузерите се обврзани дневно да емитуваат најмалку 30% програма извор​но создадена во Република Македонија на македонски јазик или на јазиците на немнозинските заедници кои живеат во Република Македонија почнувајќи од 2014г. Од 2015 година, обврската од 30% се зголемува на 40%. Од 2016 обврската од 40% се зголемува на 50%.

-Како отстапување од ставот (1) на овој член, Јавниот радиодифузен сервис е обврзан дневно да емитува најмалку 40% програма извор​но создадена во Република Македонија на македонски јазик или на јазиците на немнозинските заедници кои живеат во Република Македонија. Од 2016 година, обврската  од 40% се зголемува на 50%.“
Заради објективност во постапката за избор на композициите доставени на конкурсот, Јавното претпријатие Македонска радио-телевизија-Скопје составува листа од 50 лица, автори на музички дела (музика, текст и аранжман), изведувачи, продуценти на аудио односно видеозаписи и музички уредници во радиодифузни организации од која, по случаен избор (лотариски систем), се избираат членовите на комисијата која ќе предлага избор по конкурсот. За членови на листата, може да бидат селектирани автори, изведувачи и продуценти на аудио и видеозаписи како и музички уредници во радиодифузните организациио кои ги исполнуваат следниве критериуми:
а) за автори - да има создадено како автор на музика, односно автор на текст, односно автор на аранжман, најмалку 20 композиции, односно текстови, односно аранжмани;

б) за изведувачи - да има издадено најмалку 10 синглови; 

в) за продуценти - да има продуцирано најмалку 2 албума;

г) за музички уредници-да има работно искуство како музички уредник од најмалку пет години.

За композициите доставени во категоријата „таленти“, категоријата „афирмиран изведувач“ категоријата „истакнат изведувач“, категоријата „врвен изведувач“, категоријата „ композиции со кои се промовираат семејните вредности во општеството или многудетните семејства“ и категоријата „композиции со кои се афирмира историјата на Македонија“.

 
Комисијата е надлежна :

-да ги разгледа пријавите доставени на конкурсот и да утврди дали изведувачите ги исполнуваат условите утврдени со овој закон за категоријата за која изведувачот поднел барање;

- да даде стручно мислење за квалитетот на композицијата односно предлог за избор по конкурсот, а имајќи ги предвид квалитетот на музиката, текстот и аранжманот.
За композициите доставени во категоријата „детски композиции“ комисијата е надлежна да утврди дали доставените композиции ги исполнуваат условите за детска композиција и да даде стручно мислење за квалитетот на композицијата односно предлог за избор по конкурсот, а имајќи ги предвид квалитетот на музиката, текстот и аранжманот.

За композициите доставени на конкурсот за категоријата „ѕвезди“ комисијата е належна по принцип на бодирање, да ги селектира изведувачите за категоријата „ѕвезди“ во согласност со критериумите утврдени во законот.

Директорот на Јавното претпријатие Македонска радио-телевизија - Скопје по предлог на комисијата веднаш по доставувањето на предлогот на комисијата донесува одлуки за резултатите на конкурсот, кои се објавуваат на веб-страницата на Јавното претпријатие Македонска радио-телевизија - Скопје.

Законот чие донесување се предлага е со важност од десет години. Се цени дека со имплементација на законот во предложениот временски период ќе даде суштински придонес во поддршката на музичката култура во Република Македонија. Со овие мерки ќе се втемели статусот на творецот, но и на репродуктивниот уметник во македонското општество. 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените одредби во Законот се меѓусебно поврзани во одделни заемни решенија содржани во него. Предложените одредби не се поврзани со законски решенија содржани во други закони.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со предложените законски решенија ќе се стимулира македонската забавна и народна продукција и ќе се овозможи достапност до културните вредности создавани и изведувани од автори и изведувачи од Република Македонија.
PAGE  
14

